
МАКТАБГАЧА ЁШДАГИ БОЛАЛАРНИ ИНТЕГРАЦИЯЛАШАГАН ТАЪЛИМ АСОСИДА МАЪНАВИЙ АХЛОҚИЙ ТАРБИЯЛАШДА ШАРҚ МУТАФАККИРЛАРИ ПЕДАГОГИК ФИКРЛАРИНИНГ ТУТГАН ЎРНИ       
“Таълим тўғрисида”ги Қонун ва “Кадрлар тайёрлаш миллий дастури” да узлуксиз давом этадиган бир бутун таълим-тарбия жараёнини белгиловчи таълимнинг биринчи бўғини мактабгача таълим деб аталди. Биргина ушбу ёндашувнинг ўзиёқ бу таълим турига ҳар томонлама эҳтиёткорлик, эътиборлилик ва меҳрибонлилик билан қарамоқни талаб этади. Негаки, бугунги болакай ёки қизалоқ зиммасида  ХХI асрда кучга тўлиб, соғлом, билимли, ақлли бўлиб жамиятимизнинг фаол аъзоларига айланишдек улкан вазифа турибди. 

 
Маънавий – аҳлоқий сифатларни шакллантириш узлуксиз жараён бўлиб, мактабгача таълим босқичидан бошлаш алоҳида аҳамият касб этади. Психологларнинг таъкидлашича  дунёқарашнинг асосий қисми мазмун ва кўлам жиҳатидан айнан мактабгача таълим даврига тўғри келар экан. “Кадрлар тайёрлаш миллий дастури”да мактабгача таълим ёшидаги болаларни халқнинг бой маданий –тарихий мероси ва умумбашарий қадриятлар асосида маънавий-аҳлоқий жиҳатдан тарбиялаш учун шарт-шароитлар яратиш масалалари алоҳида кўрсатиб ўтилган. 
     Ўзбекистон Республикаси “Мактабгача таълим тўғрисидаги Низом” нинг 3-боб 14-бандида ҳам болаларни маънавий- аҳлоқий жиҳатдан тарбиялаш, уларда ватанпарварлик хиссини шакллантириш асосий вазифа этиб белгиланган.   

        “Мактабгача ёшдаги болалар ривожланишига – тарбиясига қўйиладиган Давлат талаблари” нинг 2-боб 3-бандида  Ватан туйғуси, ватанпарварлик хислари, миллий ғурур, мустақиллик ғояси ҳамда ўз худуди, ўлкаси, халқига меҳр ва садоқатни болани ёшига мос равишда шакллантириш мактабгача таълимда маънавий-аҳлоқий ишларнинг асосини ташкил этиши кўрсатиб ўтилган. Шунга кўра, мактабгача таълим ёшидаги болаларга интеграл тарзда таълим- тарбия бериш мақсадида, уларни маънавий-аҳлоқий жиҳатдан тарбиялашга қўйиладиган талаблар қуйидагича белгиланади:
 
Болаларга илк ёшидан бошлаб уйда, меҳмонда ўзини тутиш қоидалари, муомала маданияти, овқатланиш, кийиниб-ечиниш, саранжом-саришта юриш, одобли, меҳнатсевар бўлиш, бошқалар меҳнатини қадрлаш каби одатларга ўргатиш. Шу одатлар болани одобли- аҳлоқли, меҳнатга лаёқатли қилиб тайёрлаш мазмунининг асосини ташкил этиши керак. Агар ёшларимиздаги шижоатни, куч- қувватни, билимдонликни, фидоийлик ва ватанпарварлик билан уйғунлаштира олсак, бундан-да зиёда қудратни топа олмаймиз.
Мактабгача ёшдаги болаларда маънавий-аҳлоқий сифатларни интеграциялашган холда тарбиялаб бориши учун шарқ мутафаккирларининг фикрларига таянмоғи лозим.Чунки аҳлоқий пок, шахси гўзал бўлган инсоннинг маънавияти ҳам юксак бўлади.

Ўзбекистон Республикаси Президенти И.А. Каримов ўзбек ҳалқи маънавий меъросининг ёш авлод тарбиясидаги аҳамияти хусусида сўз юртиб..  “Улуғ бобокалонларимиз руҳига башарият тарихи ва маданияти хазинасига      

катта хисса қўшган улуғ аждодларимизга, улар қолдирган улкан меросга муносиб бўлиш истаги жамиятимиз аъзолари орасида кенг ёйилиши, ҳар бир фуқаронинг онгида мустаҳкам жой олиши – бу янги замоннинг янги хусусиятидир” деб уқтиради. 

Ибн Сино ўз асарларида инсонлар ўртасидаги дўстлик ва биродарликка алоҳида  аҳамият бериб, одамларни бир-бирлари билан дўст иноқ бўлиб яшашга, пасткашликка олиб келадиган адоватни йўқотишга чақиради.

Ҳаётда ўз дўстига мехрибон бўлиш, қўлидан келадиган ёрдамларни аямаслик, дўстидан нуқсон ва камчиликларидан юз ўгирмаслик, аксинча уни йўқотишга ҳаракат қилиш кабилар Ибн Синонинг асарларида кенг ўрин олаган.
Ибн Сино таълимотига кўра киши дўст тутинишининг уч хил йўли бор:

·  Ҳар қандай қийинчилик бўлишига қарамай, киши ўз дўстини фалокатдан қутқаришини. 
·  Ғоявий яқинлик ва дунё қарашлар умумий бўлган чинакам ва доимий дўстлик.





       

· Кишининг мансаби, пули ёки мавқеига қараб ўзининг шахсий манфаатини қондириш кўзда тутилган дўстлик бўлади, деб такидлайди.

 Ибн Сино  чин дўстни кўзгуга таққослайди. Чунки кўзгу кишининг ҳақиқий борлиғини кўрсатади. Киши дўстидаги нуқсонларни ўз вақтида очиб ташламаса, рўй-рост гапирмаса, у ўз дўстлик бурчини унитган бўлади. Шундай экан биз болаларни ҳақиқий дўст танлашга, уларни асраб-авайлашга, бирон ножўя иш қилганда камчиликларини ўз вақтида очиб ташлашга ўргатишимиз лозим.


Олим бола хулқига тавсиф бериб, қуйидагиларни таъкидлайди: - “...мўътадилликда  сақлашга алоҳида эътибор бериш керак. Бундан икки манфаат бор;

Биринчи: Боланинг руҳи учун бўлиб, у ёшликдан бошлаб яхши хулқли бўлиб ўсади ва кейинчалик бу ажралмас малака бўлиб қолади.

 
Иккинчи: Боланинг бадани учундир, чунки ёмон хулқ турли мижоз бузилишларидан бўлади. Шунингдек, агар ёмон хулқ одатга кириб қолса, у мижоз бузилишини келтириб чиқаради. Масалан: ғазаб кучли қиздиради, қайғу кучли қуритади.


Улуғ Алишер Навоий таъкидлашича, одоб-одамнинг олижаноб фазилатларидан биридир. Одобли киши очиқ юзли, хушмуомала, ёқимли бўлади. Бундай кишилар учун икки юзламачилилик, қўполлик ётдир. Одобли одам доимо дўстларини ҳурматида, иззатида бўлади. Ота-она, ака-ука, опа-сингил, дўстларни ҳурмат-иззат қилмоқ хар бир одобли кишининг бурчидар. 


Алишер Навоий ҳар бир кишидан ёқимли, назокатли, очиқ чеҳрали ва хушмуомала бўлишни талаб қилади.



“Ҳар кимгаки даҳр ичра донолик эрур,



 Ҳалим ила иш анга мажсис оролиқ эрур.”

           Буюк мутафаккир, форс-тожик адабиётининг классикларидан Абулқосим Фаррухий бола тарбиясининг қимматини шундай таърифлайди:
 

Яхши хулқ шохлик ва катта мамлакатдан яхшироқ, 

 

Соф табиат тилла гавхар конидан ҳам яхишроқ.
 
Воиз Кошифий инсонларда оқ кўнгиллилик, бағрикснглик, меҳнатсеварлик, софдиллик, ростгўйлик, саҳийлик, виждонлилик, иродалилик, қатъиятлилик каби фазилатлар бўлиши шарт ва булар инсоннинг баркамоллигидан далолат беради, дейди. Аммо хасислик, тамагирлик, очкўзлик, дилозорлик, пасткашлик, туҳматчилик, хоинлик, ёлғончилик кишиларни бебурд, ахлоқсиз қилиб қўяди. Бундай салбий хислатлар уларни обрўсизлантиради, ҳаётини издан чиқаради, нотўғри йўлга бошлайди. «Пасткаш, бахил одамдан яхшилик кутиш мевасиз дарахтдан мева кутишга ўхшайди», ва 

 

«Ёлғончилик сени жарликка етаклайди, 

 

Ростгўйлик эса бахтсизликдан сақлайди»
деб таъкидлайди. 
Абу Наср Фаробий инсон ўзининг яхши одоби билан бахт-саодатга эришиши мумкин, дейди.
Ўрта Осиё мутаффакирларидан бири Юсуф Хос Ҳожибнинг асарларида аҳлоқ маданияти кенг ўрин эгаллаган. Аллома ақл ва адолат, бахт-саодат, фаровонлик ҳақида гапириб,  дўстлик, ҳалоллик, ростгўйлик, камтарлик, оддийлик каби инсоний хислатларнинг шахс камолотида муҳим ўрин эгаллашини уқтиради
. Шунингдек “Ҳамма нарсанинг қоидаси тартиби, таълими бор, тартиб- одоб қоидаларини тўғри тутса, кишининг юзи ёруғ бўлади”
, деб таъкидлайди. 
Халқ оғзаки ва ёзма ёдгорликларида аҳлоқий тарбия инсоний фазилатларнинг эзгу мақсад йўлида ўзаро мувофиқлашган холдаги ижодий жараёни сифатида баҳоланади. Бу жараёнда таълим, характер ва ақл заковатга алоҳида эътибор берилиб, улардан ҳар бирининг ўрни таъкидлаб кўрсатилади. Жумладан, таълим шахсни улуғлаб, унинг камолотига хизмат қилса, яхши хулқ характерни шакллантиради, безайди, ақл эса шахс ва унинг характерини такомиллаштириб, қалб ва руҳ тозалигини таъминлайди. Умуман аҳлоқий етукликка қаратилган барча ижобий сифатларда уларнинг эга бўлган бирорта ҳам салбий жиҳатлар бўлмаса, улар чинаккам ва тугал фазилатларга айланади. Чунончи, ақлда-манманлик, талантда-баҳиллик, вазминликда-қасоскорлик, хулқда-тубанлик, саҳийликда- талон- тарожлик, умидда-фаолиятсизлик, қарамда-тамагирлик, билимда-қалбакилик  бўлмаслиги зарурлиги қайд этилади.
Ҳозирда таълимнинг  сифат кўрсаткичини кафолатлайдиган омиллар яратилган. Дарҳақиқат, ёш авлоднинг келажакда қандай инсон бўлиб етишиши, унинг мактабгача таълимда олган билим, кўникма ва малакаларига боғлиқ. Болаликда олинган билим қанчалик пишиқ пухта бўлса, у шунчалик мустаҳкам бардошли бўлади. Бу мақсадларни амалга оширишда албатта, шарқ мутафаккирлари фикрларидан интеграциялашган таълим жараёнида фойдаланиш қулай дидактик шароит яратади.

